
Vishnuproktam Mahadevavidyamahimavarnanam

విష్ణుప్రోక్తం    మహాదేవవిద్యామహిమావర్ణనమ్

- శివభక్తవిష్ణుసంవాదే  -

విష్ణుః  -
సర్వామరాధీశ్వరవిశ్వనాథపాదారవిన్దే తవ భక్తిరేవమ్ ।
అనేకజన్మార్జితపుణ్యసఙ్ఘైః   జాతా ప్రవృద్ధా  చ పునః పునః సా ॥ ౧౧౦॥
అహో మహద్భాగ్యమభూత్తవేదం యతః శివారాధనసక్తమేవ ।
మనస్తదానన్దమిత్యవైమి   తేనైవ  తావత్పరమాపి ముక్తిః ॥ ౧౧౧॥
న క్వాపి దృష్టా దృఢభక్తిరేవం ముక్తిప్రపాసాధనమేవ  నూనమ్ ।
పుణ్యేన కేనైవమభూత్తవేయం  ఉమాసహాయాఙ్ఘిసరోజమాత్రే  ॥ ౧౧౨॥
చిత్తం పవిత్రం  తవ గాత్రమేతత్పవిత్రమేవేతి   మతిర్మమాసీత్ ।
ధన్యస్తదన్యో భువి కోఽపి మాన్యః సామాన్యతస్త్వం మనుజో న నూనమ్ ॥ ౧౧౩॥
త్వమేవ నన్దీ కిముత ప్రచణ్డః   తణ్డీ స భృఙ్గీ కిము వీరభద్రః  ।
కిం భైరవో  వాఽథ షడాననో వా గజాననో వా వద తన్మమాద్య ॥ ౧౧౪॥
ఆశాస్యా భక్తిరేవం సకలసురగణాధీశ్వరో శఙ్కరే
మే నిత్యానన్దప్రదానవ్రతనిరతమహాచార    ధీరేఽతిశూరే ।
గౌరీవక్షోజహారప్రతిభటచటలోద్దణ్డదోర్దణ్డభార    
వ్యాపారాసారసారప్రసరదురుతరే  .........॥ ౧౧౫॥
(words missing in source text)

దుస్తారాపారపాపప్రవరగిరిదరీద్వారగాఠాన్ధకార 
వ్యాపారాటోపకోపప్రతిభటనిటిలాలోలకాలానలశ్రీః   ।
స్మృత్యారూఢాపి పాపప్రదహనశమనోపాయ  ఏవేతి మన్యే
ధన్యాశాస్యా కిమేషా న భవతి మహతాం సాపి సమ్భావితాపి ॥ ౧౧౬॥
యద్భాగ్యపారపూరవ్యతికరరుచిరస్ఫారగౌరీకుచోరు
వ్యాపారోదారహారప్రసరదురుతరాసారకాశ్మీరధారామ్  ।
స్మృత్వా స్మృత్వాఽనుభూయాప్యనవరతహితస్వాన్తసన్తానకాన్తం

విష్ణుప్రోక్తం    మహాదేవవిద్యామహిమావర్ణనమ్

గౌరీకాన్తం నితాన్తం కథమపి సతతం స్వాన్తమప్యాశ్రితం  మే ॥ ౧౧౭॥
వారం వారం స్మరారే త్రిపురహర  హరాపారసంసార ఘోర
వ్యాపారాసారభీరుస్ఫురదురుఖదిరాఙ్గార  దారాపసారమ్ ।
యాచేయాచే పునస్తం పునరపి చ పునస్తం న యాచే నయాచే
త్వత్పాదామ్భోజరేణుప్రకరపరికృతస్వాన్తశాన్తద్విరేఫః  ॥ ౧౧౮॥
త్వద్దర్శనం  జాతమిహాధునా మే ప్రదోషకాలే  హృతపాపజాలే ।
శ్రీకాలకాలార్చకదర్శనేన  సమ్పత్ప్రవృద్ధిశ్చ  భవిష్యతీహ ॥ ౧౧౯॥
అయం పుణ్యకాలః శివారాధనస్య స్వభావేన సర్వోఽపి కాలస్తథాపి ।
విశేషోఽధునా శఙ్కరారాధనేన ప్రసన్నో  భవత్యేవ గౌరీసహాయః ॥ ౧౨౦॥
మహాదేవవిద్యాప్రభావోఽపి  భాగ్యైరపోరైః   కథఞ్చిన్మయా జ్ఞాత  ఏవ ।
త్వయా సాకమత్రాపి  సమ్భాషణేన ప్రభూతం  చ పుణ్యం త్వయా లబ్ధమేవ  ॥ ౧౨౧॥
మహాదేవవిద్యావిశేషాశ్రయాణాం  యమావాసవార్తాపి దూరే తథా చ ।
తయావిద్యయాసర్వసమ్పత్ప్రవృద్ధిర్భవత్యేవ ముక్తిశ్చ తస్యాః ప్రభావాత్  ॥౧౨౨॥
మహాదేవవిద్యాం వినా శఙ్కరార్చా కథం వా ఫలాయ ప్రవృత్తా  తథా సా ।
ఫలాన్యాశు సూతే ఫలప్రాప్తిహేతుం   వదన్త్యేవ తామేవ సన్తః ప్రశాన్తాః  ॥ ౧౨౩॥
న వేదాన్తవిద్యాపి మోక్షప్రదానే  సమర్థా యథా శర్వవిద్యా సమర్థా ।
తయా విద్యయా తావదుద్భూతరూపః త్వమేవ స్ఫురద్ధానురూపో  విభాసి ॥ ౧౨౪॥
త్వమత్రాతిధన్యః  శివారాధనేన ప్రసన్నః  ప్రసన్నం  మనస్త్వం కరోషి ।
త్వదీయం కులం ధన్యమేవేతి మన్యే శివారాధనాసక్తచిత్తోఽతిధన్యః ॥ ౧౨౫॥
మహాదేవ ఏవాహమిత్యేవ తావత్ స్వభావోఽస్తి యద్వా మహాదేవభక్తః ।
భవామీతి భక్తిర్భవత్వద్య మహ్యం ప్రసన్నో  మహేశో యది స్వస్వపుణ్యైః  ॥ ౧౨౬॥
మహాదేవపాదామ్బుజారాధనాదౌ న భక్తిర్మహాపాపసఙ్ఘానుషఙ్గే  ।
న తన్నాశహేతుః శివారాధనాన్యః తతస్తేన తన్నాశసిద్ధిర్భవిత్రీ  ॥ ౧౨౭॥
మహాదేవపాదాబ్జసామర్థ్యమన్యైః    న విజ్ఞాతమేవేతి  మన్యే కిమన్యైః  ।
శివారాధనేనైవ  ముక్తిర్యతః స్యాత్ తతస్తం మహాదేవమేకం భజామి ॥ ౧౨౮॥
న సంసారదుఃఖాపహర్తాపి లోకే శివాన్యస్తదన్యం న జానే న జానే ।
న జానే శివాన్యం న జానే శివాన్యం న జానే శివాన్యం సుఖావాప్తిహేతుమ్ ॥ ౧౨౯॥
॥ ఇతి శివరహస్యాన్తర్గతే  విష్ణుప్రోక్తం    మహాదేవవిద్యామహిమావర్ణనం  సమ్పూర్ణమ్  ॥

-॥ శ్రీశివరహస్యమ్  ।హరాఖ్యః తృతీయాంశః ।ఉత్తరార్ధమ్  ।అధ్యాయః౨౮।౧౧౦-
౧౨౯ ॥

